
dhvanyAloka

ధ్వన్యాలోకః

॥ ప్రథమ  ఉద్యోతః ॥
స్వేచ్ఛాకేసరిణః స్వచ్ఛస్వచ్ఛాయాయాసితేన్దవః  ।
త్రాయన్తాం  వో మధురిపోః ప్రపన్నార్తిచ్ఛిదో  నఖాః ॥
కావ్యస్యాత్మా ధ్వనిరితి బుధైర్యః  సమామ్నాతపూర్వ-
స్తస్యాభావం జగదురపరే భాక్తమాహుస్తమన్యే ।
కేచిద్వాచామ్ స్థితమవిషయే  తత్త్వమూచుస్తదీయమ్
తేన బ్రూమః  సహృదయమనఃప్రీతయే  తత్స్వరూపమ్ ॥ ౧॥
బుధైః  కావ్యతత్త్వవిద్భిః కావ్యస్యాత్మా ధ్వనిరితి సంజ్ఞితః  ,
పరమ్పరయాయః సమామ్నాతపూర్వః సమ్యక్ ఆసమన్తాత్ మ్నాతః ప్రకటితః  ,
తస్య సహృదయజనమనఃప్రకాశమానస్యాప్యభావమన్యే  జగదుః ।
తదభావవాదినాం చామీ వికల్పాః సమ్భవన్తి ।
తత్ర కేచిదాచక్షీరన్ — శబ్దార్థశరీరన్తావత్కావ్యమ్   ।
తత్ర చ శబ్దగతాశ్చారుత్వహేతవోఽనుప్రాసాదయః   ప్రసిద్ధా
ఏవ । అర్థగతాశ్చోపమాదయః  । వర్ణసంఘటనాధర్మాశ్చ  యే
మాధుర్యాదయస్తేఽపి ప్రతీయన్తే  । తదనతిరిక్తవృత్తయో
వృత్తయోఽపియాః కైశ్చిదుపనాగరికాద్యాః  ప్రకాశితాః  ,తా
అపి గతాః శ్రవణగోచరమ్  । రీతయశ్చ వైదర్భీప్రభృతయః   ।
తద్వ్యతిరిక్తః కోఽయమ్ ధ్వనిర్నామేతి ।
అన్యే బ్రూయుః  –నాస్త్యేవ ధ్వనిః । ప్రసిద్ధప్రస్థానవ్యతిరేకిణః   
కావ్యప్రకారస్య  కావ్యత్వహానేః సహృదయహృదయాహ్లాదిశబ్దార్థ   -
మయత్వమేవ కావ్యలక్షణమ్ । న చోక్తప్రస్థానాతిరేకిణో   మార్గస్య
తత్సమ్భవతి । న చ తత్సమతాన్తఃపాతినః సహృదయాన్
కాంశ్చిత్పరికల్ప్య తత్ప్రసిద్ధ్యా  ధ్వనౌ కావ్యవ్యపదేశః
ప్రవర్తితోఽపి   సకలవిద్వన్మనోగ్రాహితామవలమ్బతే  ।

పునరపరే తస్యాభావమన్యథా కథయేయుః – న సమ్భవత్యేవ
ధ్వనిర్నామాపూర్వః కశ్చిత్ । కామనీయకమనతివర్తమానస్య తస్యోక్తేష్వేవ
చారుత్వహేతుష్వన్తర్భావాత్ । తేషామన్యతమస్యైవ  వా అపూర్వసమాఖ్యా-
మాత్రకరణే  యత్కించన కథనం స్యాత్ ।
కిఞ్చ వాగ్వికల్పానామానన్త్యాత్ సమ్భవత్యపి వా కస్మింశ్చిత్ కావ్య-
లక్షణవిధాయిభిః ప్రసిద్ధైరప్రదర్శితే    ప్రకారలేశే  ధ్వనిర్ధ్వనిరితి
యదేతదలీకసహృదయత్వభావనాముకులితలోచనైర్నృత్యతే  , తత్ర
హేతుం న విద్మః । సహస్రశో  హి మహాత్మభిరన్యైరలంకారప్రకారాః 
ప్రకాశితాః  ప్రకాశ్యన్తే   చ । న చ తేషామేషా దశా శ్రూయతే  ।
తస్మాత్ ప్రవాదమాత్రం   ధ్వనిః । న త్వస్య క్షోదక్షమమ్ తత్త్వమ్ కించిదపి
ప్రకాశయితుం  శక్యమ్ । తథా చాన్యేన కృత ఏవాత్ర శ్లోకః  —
యస్మిన్నస్తి న వస్తు కించన మనఃప్రహ్లాది   సాలంకృతి
వ్యుత్పన్నై  రచితం చ నైవ  వచనైర్వక్రోక్తిశూన్యం    చ యత్ ।
కావ్యం తద్ధ్వనినా  సమన్వితమితి ప్రీత్యా  ప్రశంసఞ్జడో 
నో విద్మోఽభిదధాతి కిం సుమతినా పృష్టః  స్వరూపం ధ్వనేః ॥
భాక్తమాహుస్తమన్యే । అన్యే తం ధ్వనిసంజ్ఞితమ్  కావ్యత్మానం
గుణవృత్తిరిత్యాహుః ।
యద్యపి చ ధ్వనిశబ్దసంకీర్తనేన   కావ్యలక్షణవిధాయిభిర్గుణవృత్తి -
రన్యో వా న కశ్చిత్ప్రకారః ప్రకాశితః  , తథాపి అముఖ్యవృత్త్యా
కావ్యేషు వ్యవహారం దర్శయతా ధ్వనిమార్గో మనాక్స్పృష్టోఽపి  న
లక్షిత ఇతి పరికల్ప్యైవముక్తమ్  — ॑భాక్తమాహుస్తమన్యే ఇతి ।
కేచిత్పునర్లక్షణకరణశాలీనబుద్ధయో   ధ్వనేస్తత్త్వం  గిరామగోచరమ్
సహృదయహృదయసంవేద్యమేవ సమాఖ్యాతవన్తః । తేనైవంవిధాసు
విమతిషు స్థితాసు  సహృదయమనఃప్రీతయే  తత్స్వరూపం బ్రూమః  ।
తస్య హి ధ్వనేః స్వరూపం సకలసత్కవికావ్యోపనిషద్భూతమతిరమణీయ-

మణీయసీభిరపి చిరన్తనకావ్యలక్షణవిధాయినాం బుద్ధిభిరనున్మీలిత -
పూర్వమ్ ,అథ చ రామాయణమహాభారతప్రభృతిని  లక్ష్యే సర్వత్ర
ప్రసిద్ధవ్యవహారం   లక్షయతాం సహృదయానామానన్దో మనసి లభతాం
ప్రతిష్ఠామితి   ప్రకాశ్యతే  ॥ ౧॥

తత్ర ధ్వనేరేవ లక్షయితుమారబ్ధస్య  భూమికాం రచయితుమిదముచ్యతే —

యోఽర్థః  సహృదయశ్లాఘ్యః  కావ్యాత్మేతి వ్యవస్థితః  ।
వాచ్యప్రతీయమానాఖ్యౌ  తస్య భేదావుభౌ స్మృతౌ ॥ ౨॥
కావ్యస్య హి లలితోచితసన్నివేశచారుణః శరీరస్యేవాత్మా సారరూపతయా
స్థితః  సహృదయశ్లాఘ్యో యోఽర్థస్తస్య   వాచ్యః ప్రతీయమానశ్చేతి  ద్వౌ
భేదౌ ।
తత్ర వాచ్యః ప్రసిద్ధో  యః ప్రకారైరుపమాదిభిః   ।
బహుధా వ్యాకృతః సోఽన్యైః  —
కావ్యలక్ష్మవిధాయిభిః ।

— తతో నేహ ప్రతన్యతే  ॥ ౩॥
కేవలమనూద్యతే పునర్యథోపయోగమితి ॥ ౩॥
ప్రతీయమానం  పునరన్యదేవ వస్త్వస్తి  వాణీషు మహాకవీనామ్ ।
యత్తత్ప్రసిద్ధావయవాతిరిక్తం  విభాతి లావణ్యమివాంగనాసు ॥ ౪॥
ప్రతీయమానం  పునరన్యదేవ వాచ్యాద్వస్త్వస్తి  వాణీషు మహాకవీనామ్ ।
యత్తత్సహృదయసుప్రసిద్ధం   ప్రసిద్ధేభ్యోఽలంకృతేభ్యః   ప్రతీతేభ్యో
వాఽవయవేభ్యో వ్యతిరిక్తత్వేన ప్రకాశతే  లావణ్యమివాంగనాసు । యథా
హ్యంగనాసు లావణ్యం పృథఙ్నిర్వర్ణ్యమానం  నిఖిలావయవవ్యతిరేకి
కిమప్యన్యదేవ సహృదయలోచనామృతం తత్త్వాన్తరం  తద్వదేవ సోఽర్థః  ।
స హ్యర్థో వాచ్యసామర్థ్యాక్షిప్తమ్  వస్తుమాత్రమలంకారరసాదయశ్చేత్యనేక
ప్రభేదప్రభిన్నౌ   దర్శయిష్యతే । సర్వేషు చ తేషు ప్రకారేషు  తస్య
వాచ్యాదన్యత్వమ్ । తథా హ్యాద్యస్తావత్ప్రభేదో వాచ్యాద్ దూరమ్ విభేదవాన్ ।
స హి కదాచిద్వాచ్యే విధిరూపే ప్రతిషేధరూపః  । యథా —

భ్రమ  ధార్మిక విస్రబ్ధః   స శునకోఽద్య మారితస్తేన ।
గోదావరీనదీకూలలతాగహనవాసినా దృప్తసింహేన ॥
క్వచిద్వాచ్యే ప్రతిషేధరూపే  విధిరూపో యథా —

శ్వశ్రూరత్ర  శేతే అథవా నిమజ్జతి  అత్రాహం  దివసకం ప్రలోకయ  ।
మా పథిక రాత్ర్యన్ధః   శయ్యాయామావయోః శయిష్ఠాః  ॥
క్వచిద్వాచ్యే విధిరూపేఽనుభయరూపోయథా —

dhvanyaloka1.pdf 3



ధ్వన్యాలోకః

వ్రజ  మమైవైకస్యా   భవన్తు నిఃశ్వాసరోదితవ్యాని ।
మా తవాపి తయా వినా దాక్షిణ్యహతస్య జనిషత ॥
క్వచిద్వాచ్యే ప్రతిషేధరూపేఽనుభయరూపో యథా —

ప్రార్థయే   తావత్ప్రసీద నివర్తస్వ ముఖశశిజ్యోత్స్నావిలుప్తతమోనివహే ।
అభిసారికాణాం విఘ్నం కరోష్యన్యాసామపి హతాశే ॥
క్వచిద్వాచ్యాద్విభిన్నవిషయత్వేన వ్యవస్థాపితో  యథా —

కస్య వా న భవతి రోషో దృష్ట్వా  ప్రియాయాః  సవ్రణమధరమ్  ।
సభ్రమరపద్మాఘ్రాణశీలే   వారితవామే సహస్వేదానీమ్ ॥
అన్యే చైవంప్రకారా   వాచ్యాద్విభేదినః ప్రతీయమానభేదాః  సంభవన్తి ।
తేషాం దిఙ్మాత్రమేతత్ప్రదర్శితమ్  । ద్వితీయోఽపి ప్రభేదో  వాచ్యాద్విభిన్నః
సప్రపఞ్చమగ్రే  దర్శయిష్యతే ।
తృతీయస్తు రసాదిలక్షణః ప్రభేదో  వాచ్యసామర్థ్యాక్షిప్తః  ప్రకాశతే  ,

న తు సాక్షాచ్ఛబ్దవ్యాపారవిషయ  ఇతి వాచ్యాద్విభిన్న ఏవ । తథా హి
వాచ్యత్వం తస్య స్వశబ్దనివేదితత్వేన  వా స్యాత్ । విభావాదిప్రతిపాదనముఖేన
వా । పుర్వస్మిన్ పక్షే స్వశబ్దనివేదితత్వాభావే  రసాదీనామప్రతీతిప్రసంగః   ।
న చ సర్వత్ర తేషాం స్వశబ్దనివేదితత్వమ్  । యత్రాప్యస్తి  తత్ , తత్రాపి
విశిశ్టవిభావాదిప్రతిపాదనముఖేనైవైషాం     ప్రతీతిః  ।
స్వశబ్దేన  సా కేవలమనూద్యతే , న తు తత్కృతా విషయాన్తరే తథా
తస్యా అదర్శనాత్ ।
న హి కేవలశ‍ృంగారాదిశబ్దమాత్రభాజి   విభావాదిప్రతిపాదనరహితే
కావ్యే మనాగపి రసవత్త్వప్రతీతిరస్తి  । యతశ్చ స్వాభిధానమన్తరేణ
కేవలేభ్యోఽపి విభావాదిభ్యో విశిశ్టేభ్యో  రసాదీనాం ప్రతీతిః  । కేవలాచ్చ
స్వాభిధానాదప్రతీతిః  । తస్మాదన్వయవ్యతిరేకాభ్యామభిధేయసామర్థ్యా -
క్షిప్తత్వమేవ రసాదీనామ్ । న త్వభిధేయత్వం కథంచిత్ , ఇతి తృతీయోఽపి
ప్రభేదో  వాచ్యాద్విభిన్న ఏవేతి స్థితమ్  । వాచ్యేన త్వస్య సహేవ ప్రతీతిరిత్యగ్రే
దర్శయిష్యతే ।
కావ్యస్యాత్మా స ఏవార్థస్తథా   చాదికవేః పురా ।
క్రౌఞ్చద్వన్ద్వవియోగోత్థః    శోకః శ్లోకత్వమాగతః  ॥ ౫॥

వివిధవాచ్యవాచకరచనాప్రపఞ్చచారుణః  కావ్యస్య స
ఏవార్థః  సారభూతః । చాదికవేర్వాల్మీకేః నిహతసహచరీవిరహకాతర-
క్రౌఞ్చాక్రన్దజనితః    శోక ఏవ శ్లోకతయా  పరిణతః ।
శోకో హి కరుణస్థాయిభావః  । ప్రతీయమానస్య  చాన్యభేదదర్శనేఽపి
రసభావముఖేనైవోపలక్షణం  ప్రాధాన్యాత్  ।
సరస్వతీ స్వాదు తదర్థవస్తు  నిఃష్యన్దమానా  మహతాం కవీనామ్ ।
అలోకసామాన్యమభివ్యనక్తి  పరిస్ఫురన్తమ్ ప్రతిభావిశేషమ్  ॥ ౬॥
తత్ వస్తుతత్త్వం నిఃష్యన్దమానా  మహతాం కవీనాం భారతీ అలోకసామాన్యం
ప్రతిభావిశేషం  పరిస్ఫురన్తమభివ్యనక్తి  । యేనాస్మిన్నతివిచిత్రకవి -
పరమ్పరావాహిని సంసారే కాలిదాసప్రభృతయో  ద్విత్రాః  పఞ్చషా వా
మహాకవయ ఇతి గణ్యన్తే ।
ఇదం చాపరం ప్రతీయమానస్యార్థస్య   సద్భావసాధనం ప్రమాణమ్  —

శబ్దార్థశాసనజ్ఞానమాత్రేణైవ      న వేద్యతే ।
వేద్యతే స తు కావ్యార్థతత్త్వజ్ఞైరేవ    కేవలమ్ ॥ ౭॥
సోఽర్థో యస్మాత్కేవలం కావ్యార్థతత్త్వజ్ఞైరేవ    జ్ఞాయతే  । యది చ
వాచ్యరూప ఏవాసావర్థః  స్యాత్తద్వాచ్యవాచకరూపపరిజ్ఞానాదేవ
తత్ప్రతీతిః స్యాత్ । అథ చ వాచ్యవాచకలక్షణమాత్రకృతశ్రమాణాం 
కావ్యతత్త్వార్థభావనావిముఖానాం  స్వరశ్రుత్యాదిలక్షణమివాఽప్ర  -
గీతానాం గాన్ధర్వలక్షణవిదామగోచర  ఏవాసావర్థః  ।
ఏవం వాచ్యవ్యతిరేకిణో వ్యఙ్గ్యస్య  సద్భావం ప్రతిపాద్య  ప్రాధాన్యం
తస్యైవేతి  దర్శయతి —

సోఽర్థస్తద్వ్యక్తిసామర్థ్యయోగీ     శబ్దశ్చ  కశ్చన ।
యత్నతః ప్రత్యభిజ్ఞేయౌ   తౌ శబ్దార్థౌ  మహాకవేః ॥ ౮॥
వ్యఙ్గ్యోఽర్థస్తద్వ్యక్తిసామర్థ్యయోగీ      శబ్దశ్చ  కశ్చన , న శబ్ద -
మాత్రమ్  । తావేవ శబ్దార్థౌ  మహాకవేః ప్రత్యభిజ్ఞేయౌ   ।వ్యఙ్గ్యవ్యఞ్జ  -

కాభ్యామేవ సుప్రయుక్తాభ్యాం  మహాకవిత్వలాభో మహాకవీనాం , న
వాచ్యవాచకరచనామాత్రేణ  ।
ఇదానీం వ్యఙ్గ్యవ్యఞ్జకయోః   ప్రాధాన్యేఽపి  యద్వాచ్యవాచకావేవ

ప్రథమముపాదదతే  కవయస్తదపి యుక్తమేవేత్యాహ —

ఆలోకార్థీ యథా దీపశిఖాయాం యత్నవాఞ్జనః  ।
తదుపాయతయా తద్వదర్థే వాచ్యే తదాదృతః ॥ ౯॥
యథా హ్యాలోకార్థీ సన్నపి దీపశిఖాయాం యత్నవాఞ్జనో  భవతి తదు-

పాయతయా । న హి దీపశిఖామన్తరేణాలోకః సమ్భవతి । తద్వ్యఙ్గ్యమర్థం 
ప్రత్యాదృతో  జనో వాచ్యేఽర్థే యత్నవాన్ భవతి । అనేన ప్రతిపాదకస్య
కవేర్వ్యఙ్గ్యమర్థం   ప్రతి  వ్యాపారో దర్శితః ॥ ౯॥
ప్రతిపాద్యస్యాపి  తం దర్శయితుమాహ —

యథా పదార్థద్వారేణ  వాక్యార్థః  సమ్ప్రతీయతే ।
వాచ్యార్థపూర్వికా  తద్వత్ప్రతిపత్తస్య వస్తునః ॥ ౧౦॥
యథా హి పదార్థద్వారేణ  వాక్యార్థావగమస్తథా  వాచ్యార్థప్రతీతి  -
పూర్వికా వ్యఙ్గ్యస్యార్థస్య   ప్రతిపత్తిః  ॥ ౧౦॥
ఇదానీం వాచ్యార్థప్రతీతిపూర్వకత్వేఽపి   తత్ప్రతీతేర్వ్యఙ్గ్యస్యార్థస్య 
ప్రాధాన్యం  యథా న వ్యాలుప్యతే తథా దర్శయతి —

స్వసామర్థ్యవశేనైవ   వాక్యార్థం  ప్రతిపాదయన్  ।
యథా వ్యాపారనిష్పత్తౌ పదార్థో న విభావ్యతే ॥ ౧౧॥
యథా స్వసామర్థ్యవశేనైవ   వాక్యార్థం  ప్రకాశయన్నపి  పదార్థో
వ్యాపారనిష్పత్తౌ న భావ్యతే విభక్తతయా ॥ ౧౧॥
తద్వత్సచేతసాం సోఽర్థో వాచ్యార్థవిముఖాత్మనామ్  ।
బుద్ధౌ తత్త్వార్థదర్శిన్యాం  ఝటిత్యేవావభాసతే ॥ ౧౨॥
ఏవం వాచ్యవ్యతిరేకిణో వ్యఙ్గ్యస్యార్థస్య   సద్భావం ప్రతిపాద్య  ప్రకృత
ఉపయోజయన్నాహ —

యత్రార్థః   శబ్దో వా తమర్థముపసర్జనీకృతస్వార్థౌ   ।
వ్యఙ్క్తః  కావ్యవిశేషః స ధ్వనిరితి సూరిభిః కథితః ॥ ౧౩॥
యత్రార్థో  వాచ్యవిశేషః వాచకవిశేషః శబ్దో వా తమర్థం  వ్యఙ్క్తః  ,
స కావ్యవిశేషో ధ్వనిరితి ।
అనేన వాచ్యవాచకచారుత్వహేతుభ్య ఉపమాదిభ్యోఽనుప్రాసాదిభ్యశ్చ

విభక్త ఏవ ధ్వనేర్విషయ ఇతి దర్శితమ్ । యదప్యుక్తమ్ —

॑ప్రసిద్ధప్రస్థానాతిక్రమిణో      మార్గస్య  కావ్యహానేర్ధ్వనిర్నాస్తి ॑ ఇతి ,

తదప్యయుక్తమ్ । యతో లక్షణకృతామేవ స కేవలం న ప్రసిద్ధః   , లక్ష్యే
తు పరీక్ష్యమాణే స ఏవ సహృదయహృదయాహ్లాదకారి  కావ్యతత్త్వమ్ ।
తతోఽన్యచ్చిత్రమేవేత్యగ్రే  దర్శయిష్యామః ।
యదప్యుక్తమ్ — ॑కామనీయకమనతివర్తమానస్య తస్యోక్తాలంకారాది-
ప్రకారేష్వన్తర్భావః  ॑ ఇతి , తదప్యసమీచీనమ్ ;వాచ్యవాచకమాత్రా -

శ్రయిణి  ప్రస్థానే   వ్యఙ్గ్యవ్యఞ్జకసమాశ్రయేణ    వ్యవస్థితస్య  ధ్వనేః
కథమన్తర్భావః ,వాచ్యవాచకచారుత్వహేతవో హి తస్యాంగభూతాః ,
స త్వంగిరూప ఏవేతి ప్రతిపాదయిష్యమాణత్వాత్  ।
పరికరశ్లోకాశ్చాత్ర  —

వ్యఙ్గ్యవ్యఞ్జకసమ్బన్ధనిబన్ధనతయా     ధ్వనేః ।
వాచ్యవాచకచారుత్వహేత్వన్తఃపాతితా కుతః ॥
నను యత్ర ప్రతీయమానస్యార్థస్య   వైశద్యేనాప్రతీతిః   స నామ మాభూద్
ధ్వనేర్విషయః । యత్ర తు ప్రతీతిరస్తి  ,యథా —

సమాసోక్త్యాక్షేపానుక్తనిమిత్తవిశేషోక్తిపర్యాయోక్తాపహ్నుతిదీపకసంకరా-

లంకారాదౌ , తత్ర ధ్వనేరన్తర్భావో భవిష్యతీత్యాది నిరాకర్తుమభిహితమ్
— ॑ఉపసర్జనీకృతస్వార్థౌ  ॑ ఇతి ।
అర్థో గుణీకృతాత్మా ,గుణీకృతాభిధేయః శబ్దో వా యత్రార్థాన్తర   -
మభివ్యనక్తి  స ధ్వనిరితి । తేషు కథం తస్యాన్తర్భావః । వ్యఙ్గ్యప్రాధాన్యే 
హి ధ్వనిః । న చైతత్సమాసోక్త్యాదిష్వస్తి  ।
సమాసోక్తౌ తావత్ —

ఉపోఢరాగేణ విలోలతారకం తథా గృహీతం శశినా నిశాముఖమ్ ।
యథా సమస్తం తిమిరాంశుకం తయా పురోఽపి రాగాద్గలితం  న లక్షితమ్ ॥
ఇత్యాదౌ వ్యఙ్గ్యేనానుగతం  వాచ్యమేవ ప్రాధాన్యేన  ప్రతీయతే  సమారోపిత-
నాయికానాయకవ్యవహారయోర్నిశాశశినోరేవ వాక్యార్థత్వాత్  ।
ఆక్షేపేఽపి వ్యఙ్గ్యవిశేషాక్షేపిణోఽపి  వాచ్యస్యైవ  చారుత్వం ప్రాధాన్యేన
వాక్యార్థ ఆక్షేపోక్తిసామర్థ్యాదేవ  జ్ఞాయతే  । తథాహి – తత్ర శబ్దోపారూఢో

విశేషాభిధానేచ్ఛయా ప్రతిషేధరూపో  య ఆక్షేపః స ఏవ వ్యఙ్గ్యవిశేష -
మాక్షిపన్ముఖ్యం కావ్యశరీరమ్ ।
చారుత్వోత్కర్షనిబన్ధనా   హి వాచ్యవ్యఙ్గ్యయోః  ప్రాధాన్యవివక్షా  ।
యథా —

అనురాగవతీ సన్ధ్యా  దివసస్తత్పురస్సరః ।
అహో దైవగతిః  కీదృక్తథాపి  న సమాగమః ॥
అత్ర సత్యామపి వ్యఙ్గ్యప్రతీతౌ   వాచ్యస్యైవ  చారుత్వముత్కర్షవదితి  తస్యైవ
ప్రాధాన్యవివక్షా  ।
యథా చ దీపకాపహ్నుత్యాదౌ వ్యఙ్గ్యత్వేనోపమాయాః  ప్రతీతావపి  ప్రాధాన్యేనా -

వివక్షితత్వాన్న తయా వ్యపదేశస్తద్వదత్రాపి  ద్రష్టవ్యమ్   ।
అనుక్తనిమిత్తాయామపి విశేషోక్తౌ —
ఆహూతోఽపి సహాయైరోమిత్యుక్త్వా  విముక్తనిద్రోఽపి  ।
గన్తుమనా అపి పథికః సఙ్కోచం నైవ  శిథిలయతి ॥
ఇత్యాదౌ వ్యఙ్గ్యస్య  ప్రకరణసామర్థ్యాత్ప్రతీతిమాత్రం    న తు తత్ప్రతీతినిమిత్తా
కాచిచ్చారుత్వనిష్పత్తిరితి న ప్రాధాన్యమ్  । పర్యాయోక్తేఽపి యది ప్రాధాన్యేన
వ్యఙ్గ్యత్వం  తద్భవతు నామ తస్య ధ్వనావన్తర్భావః । న తు ధ్వనేస్తత్రాన్త  -
ర్భావః । తస్య మహావిషయత్వేనాఙ్గిత్వేన  చ ప్రతిపాదయిష్యమాణత్వాత్  । న
పునః పర్యాయో భామహోదాహృతసదృశే వ్యఙ్గ్యస్యైవ   ప్రాధాన్యమ్  । వాచ్యస్య
తత్రోపసర్జనాభావేనావివక్షితత్వాత్   ।
అపహ్నుతిదీపకయోః పునర్వాచ్యస్య ప్రాధాన్యం  వ్యఙ్గ్యస్య  చానుయాయిత్వం
ప్రసిద్ధమేవ   ।
సంకరాలంకారేఽపి యదలంకారోఽలంకారాన్తరచ్ఛాయామనుగృహ్ణాతి  ,

తదా వ్యఙ్గ్యస్య  ప్రాధాన్యేనావివక్షితత్వాన్న  ధ్వనివిషయత్వమ్ ।
అలంకారద్వయసమ్భావనాయాం తు వాచ్యవ్యఙ్గ్యయోః  సమం ప్రాధాన్యమ్  ।
అథ వాచ్యోపసర్జనీభావేన  వ్యఙ్గ్యస్య  తత్రావస్థానం   తదా సోఽపి
ధ్వనివిషయోఽస్తు , న తు స ఏవ ధ్వనిరితి వక్తుం శక్యమ్ । పర్యాయోక్త-
నిర్దిష్టన్యాయాత్   ।
అపి చ సంకరాలంకారేఽపి చ క్వచిత్ సంకరోక్తిరేవ ధ్వనిసమ్భావనాం
నిరాకరోతి ।

అప్రస్తుతప్రశంసాయామపి   యదా సామాన్యవిశేషభావాన్నిమిత్తనిమిత్తి-
భావాద్వా అభిధీయమానస్యాప్రస్తుతస్య  ప్రతీయమానేన  ప్రస్తుతేనాభి -
సమ్బన్ధస్తదాభిధీయమానప్రతీయమానయోః    సమమేవ ప్రాధాన్యమ్  ।
యదా తావత్సామాన్యస్యాప్రస్తుతస్యాభిధీయమానస్య  ప్రాకరణికేన
విశేషేణ ప్రతీయమానేన  సమ్బన్ధస్తదా   విశేషప్రతీతౌ  సత్యామపి
ప్రాధాన్యేన  తత్సామాన్యేనావినాభావాత్సామాన్యస్యాపి ప్రాధాన్యమ్  ।
యదాపి విశేషస్య సామాన్యనిష్ఠత్వం  తదాపి సామాన్యస్య ప్రాధాన్యే
సామాన్యే సర్వవిశేషాణామన్తర్భావాద్విశేషస్యాపి ప్రాధాన్యమ్  ।
నిమిత్తనిమిత్తిభావే చాయమేవ న్యాయః ।
యదా తు సారూప్యమాత్రవశేనాప్రస్తుతప్రశంసాయామప్రకృతప్రకృతయోః    
సమ్బన్ధస్తదాప్యప్రస్తుతస్య    సరూపస్యాభిధీయమానస్య ప్రాధాన్యేనా -

వివక్షాయాం ధ్వనావేవాన్తఃపాతః । ఇతరథా త్వలంకారాన్తరమేవ ।
తదయమత్ర సఙ్క్షేపః  —
వ్యఙ్గ్యస్య  యత్రాప్రాధాన్యం   వాచ్యమాత్రానుయాయినః  ।
సమాసోక్త్యాదయస్తత్ర వాచ్యాలఙ్కృతయః స్ఫుటాః ॥
వ్యఙ్గ్యస్య  ప్రతిభామాత్రే  వాచ్యార్థానుగమేఽపి  వా ।
న ధ్వనిర్యత్ర వా తస్య ప్రాధాన్యం  న ప్రతీయతే  ॥
తత్పరావేవ శబ్దార్థౌ  యత్ర వ్యఙ్గ్యం  ప్రతి  స్థితౌ  ।
ధ్వనేః స ఏవ విషయో మన్తవ్యః సంకరోజ్ఝితః  ॥
తస్మాన్న ధ్వనేరన్యత్రాన్తర్భావః   । ఇతశ్చ నాన్తర్భావః ;యతః
కావ్యవిశేషోఽంగీ ధ్వనిరితి కథితః । తస్య పునరంగాని —

అలంకారా గుణా వృత్తయశ్చేతి ప్రతిపాదయిష్యన్తే  । న చావయవ ఏవ
పృథగ్భూతోఽవయవీతి ప్రసిద్ధః   । అపృథగ్భావే తు తదంగత్వం
తస్య । న తు తత్త్వమేవ । యత్రాపి  వా తత్త్వం తత్రాపి  ధ్వనేర్మహావిషయ-

త్వాన్న తన్నిష్ఠత్వమేవ  । ॑ సూరిభిః కథిత ॑ ఇతి విద్వదుపజ్ఞేయముక్తిః  ,
న తు యథాకథఞ్చిత్ప్రవృత్తేతి ప్రతిపాద్యతే  । ప్రథమే  హి విద్వాంసో
వైయాకరణాః  ,వ్యాకరణమూలత్వాత్సర్వవిద్యానామ్ । తే చ శ్రూయమాణేషు
వర్ణేషు  ధ్వనిరితి వ్యవహరన్తి ।

తథైవాన్యైస్తన్మతానుసారిభిః    సూరిభిః కావ్యతత్త్వార్థదర్శిభి -
ర్వాచ్యవాచకసమ్మిశ్రః  శబ్దాత్మా  కావ్యమితి వ్యపదేశ్యో వ్యఞ్జక -
త్వసామ్యాద్ధ్వనిరిత్యుక్తః  । న చైవంవిధస్య  ధ్వనేర్వక్ష్యమాణప్రభేద -
తద్భేదసంకలనయా మహావిషయస్య యత్ప్రకాశనం తదప్రసిద్ధాలంకార  -
విశేషమాత్రప్రతిపాదనేన   తుల్యమితి తద్భావితచేతసాం యుక్త ఏవ
సంరమ్భః । న చ తేషు కథఞ్చిదీర్ష్యయా  కలుషితశేముషీకత్వ-
మావిష్కరణీయమ్ । తదేవం ధ్వనేస్తావదభావవాదినః ప్రత్యుక్తాః  ।
అస్తి ధ్వనిః । స చాసావవివక్షితవాచ్యో వివక్షితాన్యపరవాచ్యశ్చేతి
ద్వివిధః సామాన్యేన ।
తత్రాద్యస్యోదాహరణమ్  —

సువర్ణపుష్పాం  పృథివీం చిన్వన్తి పురుషాస్త్రయః  ।
శూరశ్చ కృతవిద్యశ్చ యశ్చ జానాతి సేవితుమ్ ॥
ద్వితీయస్యాపి —

శిఖరిణి క్వ ను నామ కియచ్చిరం కిమభిధానమసావకరోత్తపః ।
తరుణి యేన తవాధరపాటలం దశతి బిమ్బఫలం శుకశావకః ॥ ౧౩॥
యదప్యుక్తం భక్తిర్ధ్వనిరితి   , తత్ప్రతిసమాధీయతే —

భక్త్యా బిభర్తి నైకత్వమ్  రూపభేదాదయం ధ్వనిః
అయముక్తప్రకారో  ధ్వనిర్భక్త్యా నైకత్వం  బిభర్తి భిన్నరూపత్వాత్ ।
వాచ్యవ్యతిరిక్తస్యార్థస్య  వాచ్యవాచకాభ్యాం తాత్పర్యేణ ప్రకాశనం
యత్ర వ్యఙ్గ్యప్రాధాన్యే   స ధ్వనిః । ఉపచారమాత్రం  తు భక్తిః ।
మా చైతత్స్యాద్భక్తిర్లక్షణం    ధ్వనేరిత్యాహ —

అతివ్యాప్తేరథావ్యాప్తేర్న చాసౌ లక్ష్యతే తయా ॥ ౧౪॥
నైవ  భక్త్యా ధ్వనిర్లక్ష్యతే  । కథమ్ ?అతివ్యాప్తేరవ్యాప్తేశ్చ ।
తత్రాతివ్యాప్తిర్ధ్వనివ్యతిరిక్తేఽపి   విషయే భక్తేః సమ్భవాత్ । యత్ర హి
వ్యఙ్గ్యకృతం  మహత్సౌష్ఠవం  నాస్తి తత్రాప్యుపచరితశబ్దవృత్త్యా 
ప్రసిద్ధ్యనురోధప్రవర్తితవ్యవహారాః     కవయో దృశ్యన్తే । యథా —

పరిమ్లానం  పీనస్తనజఘనసఙ్గాదుభయత -
స్తనోర్మధ్యస్యాన్తః పరిమిలనమప్రాప్య  హరితమ్ ।
ఇదం వ్యస్తన్యాసం  శ్లథభుజలతాక్షేపవలనైః 

కృశాఙ్గ్యాః  సన్తాపం వదతి బిసినీపత్రశయనమ్  ॥
తథా —

శతకృత్వోఽవరుధ్యతే సహస్రకృత్వశ్చుమ్బ్యతే  ।
విరమ్య పునా రమ్యతే ప్రియో  జనో నాస్తి పునరుక్తమ్ ॥
తథా —

కుపితాః ప్రసన్నా  అవరుదితవదనా విహసన్త్యః ।
యథా గృహీతాస్తథా హృదయం హరన్తి స్వైరిణ్యో  మహిలాః ॥
తథా —

భార్యాయాః ప్రహారో  నవలతయా దత్తః ప్రియేణ  స్తనపృష్ఠే ।
మృదుకోఽపి దుఃసహ ఇవ జాతో హృదయే సపత్నీనామ్ ॥
తథా —

పరార్థే యః పీడామనుభవతి భఙ్గేఽపి  మధురో
యదీయః సర్వేషామిహ ఖలు వికారోఽప్యభిమతః ।
న సమ్ప్రాప్తో వృద్ధిం  యది స భృశమక్షేత్రపతితః
కిమిక్షోర్దోషోఽసౌ  న పునరగుణాయా మరుభువః ॥
ఇత్యత్రేక్షుపక్షేఽనుభవతిశబ్దః   । న చైవంవిధః  కదాచిదపి
ధ్వనేర్విషయః ।
యతః —
ఉక్త్యన్తరేణాశక్యం  యత్తచ్చారుత్వం ప్రకాశయన్  ।
శబ్దో వ్యఞ్జకతాం  బిభ్రద్  ధ్వన్యుక్తేర్విషయీభవేత్ ॥ ౧౫॥
అత్ర చోదాహృతే విషయే నోక్త్యన్తరాశక్యచారుత్వవ్యక్తిహేతుః 
శబ్దః  । కిఞ్చ —

రూఢాయే విషయేఽన్యత్ర శబ్దాః  స్వవిషయాదపి ।
లావణ్యాద్యాః ప్రయుక్తాస్తే   న భవన్తి పదం ధ్వనేః ॥ ౧౬॥
తేషు చోపచరితశబ్దవృత్తిరస్తీతి    । తథావిధే చ విషయే
క్వచిత్సమ్భవన్నపి ధ్వనివ్యవహారః ప్రకారాన్తరేణ  ప్రవర్తతే   ।
న తథావిధశబ్దముఖేన  ।
అపి చ —

ముఖ్యాం వృత్తిం పరిత్యజ్య గుణవృత్త్యాఽర్థదర్శనమ్  ।
యదుద్దిశ్య  ఫలం తత్ర శబ్దో నైవ  స్ఖలద్గతిః   ॥ ౧౭॥
తత్ర హి చారుత్వాతిశయవిశిష్టార్థప్రకాశనలక్షణే    ప్రయోజనే
కర్తవ్యే యది శబ్దస్యాముఖ్యతా  తదా తస్య ప్రయోగే  దుష్టతైవ   స్యాత్ ।
న చైవమ్  ; తస్మాత్ —

వాచకత్వాశ్రయేణైవ   గుణవృత్తిర్వ్యవస్థితా  ।
వ్యఞ్జకత్వైకమూలస్య   ధ్వనేః స్యాల్లక్షణం  కథమ్ ॥ ౧౮॥
తస్మాదన్యో ధ్వనిరన్యా చ గుణవృత్తిః । అవ్యాప్తిరప్యస్య లక్షణస్య ।
న హి ధ్వనిప్రభేదో  వివక్షితాన్యపరవాచ్యలక్షణః । అన్యే చ
బహవః ప్రకారా  భక్త్యా వ్యాప్యన్తః ; తస్మాద్భక్తిరలక్షణమ్ ॥ ౧౮॥
కస్యచిద్ ధ్వనిభేదస్య సా తు స్యాదుపలక్షణమ్ ।
సా పునర్భక్తిర్వక్ష్యమాణప్రభేదమధ్యాదన్యతమస్య  భేదస్య యది
నామోపలక్షణతయా సమ్భావ్యేత ;యది చ గుణవృత్త్యైవ  ధ్వని-
ర్లక్ష్యత  ఇత్యుచ్యతే తదభిధావ్యాపారేణ తదితరోఽలంకారవర్గః
సమగ్ర ఏవ లక్ష్యత ఇతి ప్రత్యేకమలంకారాణాం  లక్షణకరణ-

వైయర్థ్యప్రసఙ్గః     । కిం చ
లక్షణేఽన్యైః  కృతే చాస్య పక్షసంసిద్ధిరేవ  నః ॥ ౧౯॥
కృతేఽపి వా పూర్వమేవాన్యైర్ధ్వనిలక్షణే   పక్షసంసిద్ధిరేవ  నః ;
యస్మాద్ధ్వనిరస్తీతి  నః పక్షః । స చ ప్రాగేవ  సంసిద్ధ ఇత్యయత్న-
సమ్పన్నసమీహితార్థాః  సంవృత్తాః స్మః । యేఽపి సహృదయహృదయ-

సంవేద్యమనాఖ్యేయమేవ ధ్వనేరాత్మానమామ్నాసిషుస్తేఽపి న పరీక్ష్య
వాదినః । యత ఉక్తయా నీత్యా వక్ష్యమాణయా చ ధ్వనేః సామాన్యవిశే-
షలక్షణే ప్రతిపాదితేఽపి  యద్యనాఖ్యేయత్వం తత్సర్వేషామేవ వస్తూనాం
తత్ప్రసక్తమ్  । యది పునర్ధ్వనేరతిశయోక్త్యానయా  కావ్యాన్తరాతిశాయి
తైః  స్వరూపమాఖ్యాయతే తత్తేఽపి యుక్తాభిధాయిన ఏవ ॥
ఇతి శ్రీరాజానకానన్దవర్ధనాచార్యవిరచితే    ధ్వన్యాలోకే ప్రథమ  ఉద్ద్యోతః  ॥

